
Incumbensa Cavegn concernent il pachet da mesiras per mitigiar las consequenzas dal coronavirus 

en il sectur da las medias grischunas 

En in stadi democratic han las medias ina incumbensa impurtanta. Ellas n'adempleschan betg mo l'obligaziun d'infurmaziun, 
mabain giogan er ina rolla centrala per il funcziunament da nossa democrazia. Ellas èn relevants per il sistem ed indispensablas. 

En il chantun Grischun dattan ellas supplementarmain vita a las regiuns e promovan la plurilinguitad. 

En la crisa actuala han las medias grischunas satisfatg ad in basegn cleramain pli grond dal service public. Il basegn 

d'infurmaziuns fidadas sco er d'in discurs public davart las mesiras uffizialas era ed è anc adina fitg grond. La pandemia COVID-
19 ha mussà che las medias grischunas èn relevantas per la democrazia en noss chantun. Senza lur lavur fiss la populaziun da 

noss chantun triling stada infurmada bler pli mal. 

Cuntrari ad autras branschas na sa lascha –tar las medias grischunas – la crisa betg dumagnar cun ordinar lavur reducida. Anzi: 

resursas schurnalisticas èn vegnidas e vegnan duvradas pli fitg. 

Las entradas da reclama en las medias svizras èn percunter sa reducidas fermamain dapi mez mars. Tant las medias stampadas 

sco er las medias electronicas sco radio e televisiun ed ils portals online han registrà dapi la fin da mars reducziuns da 50 % fin 
75 % da las entradas da reclama spetgadas. Experts da la branscha fan quint che las perditas dals ultims 3 mais na possian betg 

pli vegnir cumpensadas. Perquai che las difficultads economicas duran vinavant ils proxims mais, vegnan las perditas ad esser 
anc pli evidentas. Er en il Grischun èn las entradas da reclama sa reducidas fermamain. Quest svilup vegn a cuntinuar en il 

Grischun, perquai che la finanziaziun sur entradas da reclama chaschuna difficultads supplementaras en vista a la fragmentaziun 
regiunala e linguistica. Senza agid immediat èsi ina dumonda, sche las gasettas grischunas e las plattafurmas da novitads online 

vegnan a surviver. Igl è evident ch'ina perdita da las medias grischunas na pudess strusch pli vegnir cumpensada. La cuntrada 
mediala dal Grischun fiss donnegiada duraivlamain. 

Bain ha la Confederaziun empermess agid. Las mesiras da sustegn che la Confederaziun ha concludì servan en emprima lingia 
a las staziuns da radio e da televisiun. Las gasettas quotidianas ed emnilas da la pressa regiunala e locala abunadas che vegnan 

promovidas actualmain, vegnan consegnadas gratuitamain cun la furniziun quotidiana da la Posta durant 6 mais a partir dal 1. 
da zercladur 2020. Gasettas però che vegnan consegnadas cun la spediziun matutina – quai è en il Grischun ina gronda part dals 

exemplars abunads – na survegnan nagin agid immediat a curta vista da la Confederaziun. 

Sco cumplettaziun da l'agid federal e subsidiarmain ad eventualas ulteriuras mesiras da la Confederaziun duai il chantun 

Grischun pia prestar in agid immediat a curta vista a las medias grischunas cun in caracter d'infurmaziun en furma d'actualitads 
quotidianas (gasettas / plattafurmas online) per garantir vinavant ina rapportaziun d'auta qualitad e per segirar las plazzas da 

lavur u schizunt la survivenza da quellas. Questas mesiras d'urgenza sistematicas duain vegnir ordinadas en moda 
cumplementara e subsidiara a las mesiras prendidas da la Confederaziun. 

Per quest intent pretendan las sutsegnadras ed ils sutsegnaders che la Regenza mettia a disposiziun ina contribuziun à fonds 

perdu da maximalmain 1,5 milliuns francs sco pachet da mesiras per mitigiar las consequenzas dal coronavirus en il sectur da 
las medias grischunas. Pervia da l'urgenza duai la Regenza agir uschè svelt sco pussaivel. Per conceder contribuziuns ston vegnir 

ademplidas las suandantas cundiziuns (analogamain al pachet da mesiras en auters chantuns, per exempel en il chantun Friburg): 

a. Circul dals retschaviders: Ina dumonda pon far editurs da gasettas e gestiunaris da plattafurmas da novitads regiunalas 

online: 
I. che han la sedia da la firma en il Grischun ed ina clientella che sa cumpona per passa 80 % da lecturas grischunas e 

lecturs grischuns; 
II. dals quals las activitads èn vegnidas disturbadas fermamain da las consequenzas da COVID-19; 

III. che dovran in agid finanzial dal stadi per garantir il mantegniment da plazzas da lavur, eventualmain schizunt da las 
gasettas edidas e da lur plattafurmas online. 

b. Object da l'agid finanzial: La contribuziun dal stadi cuvra ina part da la perdita da la svieuta. 
c. Dimensiun da l'agid finanzial: Il stadi surpiglia maximalmain 50 % da las perditas da las entradas da reclama en 

cumparegliaziun cun la perioda da l'onn precedent, suenter ch'i èn vegnidas deducidas eventualas entradas supplementaras 
tras la vendita d'abunaments supplementars. Il retschavider è suttamess a l'obligaziun da conceder las infurmaziuns 

necessarias. 
d. Dumonda unica: In retschavider po far mo ina dumonda. Quella vala per tut las gasettas edidas e distribuidas sin il territori 

chantunal. 
e. Durada: 1. da mars fin 31 da december 2020. 

Cuira, ils 19 da zercladur 2020 

